REZIME RADA

Predmet ovog rada je upotreba savremenih digitalnih tehnologija u odnosima s javnostima u organima državne uprave, te njihov uticaj na pozicioniranje u društvenoj strukturi. 

Iz predmeta proizilazi i generalna hipoteza „Samo profesionalna upotreba novih informacijsko – komunikacijskih tehnologija u komuniciranju institucija Tuzlanskog kantona sa građanima  i ostalim ciljnim grupama javnosti, koja podrazumijeva iskorištavanje svih tehničkih potencijala, može dovesti do uspostavljanja dijaloškog komunikacijskog modela i razvijanja razumijevanja građana za srednjoročno reduciranje nivoa ispunjavanja zajedničkih potreba i javnih očekivanja, uzrokovano zastojima u razvoju.“

Demokratizacija javnog upravljanja od struktura vlasti zahtjeva da svoj rad usmjere u pravcu potreba građana. U tom smislu obavljena je analiza stručne osposobljenosti djelatnika za odnose s javnostima institucija Tuzlanskog kantona, kao i načina upotrebe savremenih informacijsko – komunikacijskih tehnologija u svrhu razvijanja komunikacijskog procesa između institucija i njihovih ciljanih javnosti, te uspostavljanja dijaloškog modela komuniciranja institucija Tuzlanskog kantona i građana. Analiza količine i svrhe korištenja interneta od strane javnosti pokazala je stav javnosti prema informacijama u načinu upotrebe interneta u svrhu odnosa s javnostima od strane kantonalnih organa uprave.

Kako bi se istražile pomenute oblasti u radu su korištene slijedeće metode i tehnike istraživanja:

· Analiza sadržaja postojećih web prezentacija institucija Tuzlanskog kantona. 

· Anketa namjenjena ispitivanju stanja u institucijama Tuzlankog kantona kada je u pitanju korištenje novih digitalnih medija u odnosima s javnostima i količine i svrhe korištenja interneta od strane javnosti

· Intervju 

Rezultati dobiveni istraživanjem i prikazani u ovom radu pokazuju da organi uprave posvećuju nedovoljno pažnje razvijanju odnosa s javnostima i upošljavanju stručno obrazovnog kadra za rad na poslovima informisanja i odnosa s javnostima.

Imajući u vidu da dvosmjerna komunikacija, kao jedan od osnovnih potencijala interneta i novih medija, nije u dovoljnoj mjeri iskorištena, može se također zaključiti da institucije Tuzlanskog kantona nakon skoro pedesetogodišnjeg sistema jednostranačja i rukovođenja iz jednog partijskog centra nisu spremne upotrijebiti potencijal koji posjeduju ili nisu upoznate sa potencijalom novih, digitalnih medija. 

U radu se također ukazuje da nedovoljno razumijevanje i neprofesionalno korištenje novih medija, nove medije stavlja u istu ravan sa tradicionalnim. U tom slučaju novi mediji postaju sami sebi svrha, a samo temeljno poznavanje potencijala novih medija i njihovo profesionalno korištenje može dovesti do dijaloga i razumijevanja u realizaciji društvenih ciljeva, jer jedino kroz partnerski odnos građana i organa uprave može se doći do poboljšanja situacije u društvu.

U svom teorijskom okviru, ovaj rad nudi i modele komuniciranja sa optimalnim stepenom iskorištavanja potencijala novih medija, što institucijama Tuzlanskog kantona, ali i drugim institucijama iste ili slične djelatnosti, može biti smjernica za dalje e – komunikacije sa ciljanim javnostima.
